Nafarroako Parlamentuko Mahaiak, 2013ko abenduaren 30ean egindako bilkuran, Eledunen Batzarrari entzun ondoren, erabaki hau hartu zuen, besteak beste:

1. Izapidetzeko onartzea Socialistas de Navarra parlamentu-taldeak aurkezturiko mozioa, zeinaren bidez Nafarroako Parlamentuak Nafarroako Foru Komunitatean hautatutako diputatu eta senatariak premiatzen baititu beren arbuio sendoa erakuts dezaten eta kontrako botoa eman dezaten Abortuaren Legearen gainean Mariano Rajoyren Gobernuak egin nahi duen erreforman.

2. Nafarroako Parlamentuko Aldizkari Ofizialean argitara dadin agintzea.

3. Mozioa Osoko Bilkuran izapidetzea eta zuzenketak aurkezteko epea bukatzea eztabaidari ekiteko bilkura-egunaren aurrekoaren eguerdiko hamabietan.

Iruñean, 2013ko abenduaren 30ean

Lehendakaria: Alberto Catalán Higueras

MOZIOAREN TESTUA

Socialistas de Navarra parlamentu-taldeko eledun Roberto Jiménez AIIi jaunak, Legebiltzarreko Erregelamenduan ezarritakoaren babesean, ondoko mozioa aurkeztu du, Osoko Bilkuran eztabaidatu eta bozkatzeko:

Ministroen Kontseiluak Jaiotzekoaren bizia babesteko Lege Organikoaren aurreproiektua onetsi zuen iragan abenduaren 20an. Abortuaren legearen aldaketa hori atzerapauso bat da emakumearen eskubideen arloan.

Espainiak haurdunaldiaren borondatezko etendura arautzen duen epeen lege bat dauka 2010az geroztik, eta Parlamentu honek behin baino gehiagotan adierazi du Foru Komunitatean lege hori osoki aplikatzearen alde dagoela.

Abortuaren legean PPren Gobernuak orain egin nahi duen erreforma horren bidez, demokraziako 35 urteotan emakumeen eskubideei begira egin den legerik murriztaileena inposatu nahi digute, herrialde azpigaratuen pare jarriko gintuzkeena.

Aurreproiektu honek ondorio oso larriak izan ditzake emakumeentzat:

• indarrean dagoen legeak aitortzen dizkien askatasuna eta eskubidea kentzen dizkie emakumeei.

• Arazo ugari sor ditzake emakumeen osasunerako eta bizitzarako, klandestinitatera eramaten baititu.

• Itxaronaldi mingarri eta alferreko batean eta labirinto batean murgiltzen ditu emakumeak, bi sendagile profesionalen baimena lortzeko.

• Emakumeen arteko desberdintasuna eragiten du berriro ere; izan ere, baliabide ekonomiko askiko emakumeak kanpora joanen lirateke abortatzera, iraganean zoritxarrez gertatzen zen moduan.

Talde sozialistatik libreki erabakitako amatasun-eskubidearen aldeko apustua egiten dugu, zeinak besteak beste baitakar emakumeek beren haurdunaldiari buruz erabakitzea, eta erabaki hori –kontzientea eta arduratsua– errespetatua izatea; hortaz, libreki erabakitako amatasun-eskubidean ezein erlijio-moralen aginduz egindako injerentzia oro arbuiatzen dugu.

Sexu- eta ugalketa-osasunari eta haurdunaldiaren borondatezko etendurari buruzko martxoaren 3ko 2/2010 Legearen erreforma horren aurka gaude, eta arbuiatu egiten dugu Gallardón ministroak iragarritako erreforma horrek ekarriko lukeen atzerapauso hori.

Horregatik guztiagatik, Socialistas de Navarra parlamentu-taldeak ondoko erabaki proposamena aurkezten du:

• Nafarroako Parlamentuak Nafarroako Foru Komunitatean hautatutako diputatu eta senatariak premiatzen ditu beren arbuio sendoa erakuts dezaten eta kontrako botoa eman dezaten Abortuaren Legearen gainean Mariano Rajoyren Gobernuak egin nahi duen erreforma erregresiboan.

• Nafarroako Parlamentuak Abortuaren Legean Gallardón ministroak proposatutako erreforma arbuiatzen du, eta Sexu- eta ugalketa-osasunari eta haurdunaldiaren borondatezko etendurari buruzko martxoaren 3ko 2/2010 Lege indardunaren aldeko apustua egiten jarraitzen du. 

• Nafarroako Parlamentuak Nafarroako Gobernua premiatzen du bere esku dauden bitarteko guztiak baliatuta egin diezaion aktiboki aurre Abortuaren legea dela-eta Rajoyren Gobernuak planteatutako erreformak libreki erabakitako amatasunaren eskubideari begira dakarren injerentzia larriari eta, horrenbestez, beharrezkoak diren ekintza guztiak abiaraz ditzan, emakumeen amatasun libre eta arduratsurako eskubidea bermatzeko.

